ተዘክሮታት ገዲም ተጋዳላይ መሓመድ ኢድሪስ ሑመዳይ - ናይ ሱሳታት  

ቀዳማይ ክፋል   

ኣይዳ ኪዳኔ ስዊደን

    
ኣብ ሱሳታት ዝነበረ ኩነታት ኤርትራውያን ኣብ ግብጺ  ንምግላጽ : ኣብ መንጎ ኢብራሂም ሱልጣንን ኢድሪስ መሓመድ ኣደምን ዘይምስምማዕ ነይሩ:: 

  ናይዚ ቀንዲ መልዓሊ  ምኽንያት ድማ : ብሓደ ወገን ኢድሪስ መሓመድ ኣደም ኣቦ መንበር ፓርላማ ኤርትራ : ኢብራሂም ሱልጣን ድማ ሴክረተሪ ሰልፊ ኣልራቢጣ እስላምያ ብምንባሮም: ኣብቲ ዝቐርብ ዝነበረ ጽሑፋት ዘይምርድዳእ የጋጥም ነይሩ:: ብዘይካ'ዚ  መን'ዮ ቅድም ዝፍርም ኣብ ዝብል ጉዳይ ይሰሓሓቡ ነይሮም:: ከምኡ ድማ ኢድሪስ መሓመድ ኣደም ካብ መስረትቲ ኣባል ተጋድሎ ሓርነት ኤርትራ ክኸውን እንከሎ ኢብራሂም ሱልጣን ኣባል  ማሕበር ሸውዓተ ሰልፊ ምንቅስቓስ ሓርነት ኤርትራ: ነፍስ ወከፎም  ምስጢራዊ ኣካይዳ ስለዝነበሮምን  ኣወዳድባ ናይዘን ውድባት ንገዛእ ርእሱ ግሉጽ ኣይነበረን::

በዚ ምኽንያት  ብሓንሳብ ክሰርሑን ብሓደ ኮይኖም ኩነታት ኤርትራ ናብ ወጻኢ ክገልጹን ጸገም ነይሩ:: ኣብኡ ዝነበሩ ተመሃሮ ኤርትራውያን ክቱር ሃገራዊ ስምዒት ስለዝነበሮም ብተወሳኺ ከም መራሕቲ ብሓደ ወገን :ብኻልእ ወገን ድማ ካብ ኤርትራ ተሰጒጎም ዝመጹ ስደተኛታት ብምንባሮም  “ ኪንዓርቆም ኣሎና ’’  ዝብል ሓሳብ ቀሪቡ:: ክልቲኦም ወገናት ድማ ነቲ ሓሳብ ተቐቢሎሞን ሽማግለ ኪትዓርቆምን ጀመረት:: ብመሰረት'ዚ እታ ሽማግለ ነቲ ሓሳብ ብጽሑፍ ኣዳልያ ንኢብራሂም ሱልጣንን ወልደኣብ ወልደማርያምን  ከተፈርሞም ፈቲና:: ኣኼባውን ኣካየድትሎም :: ምኽንያቱ ወልደኣብ ምስ ኢድሪስ መሓመድ ኣደም ቅርሕንቲ ኣይነበሮን: ግን  ወልደኣብ ግድነት ኣብቲ ኣኼባ ክሳተፍ ኣለዎ ስለዝበለን ወልደኣብ ወልደማርያም 'ውን  ምስ ኢብራሂም  ጸግዒ ስለዝነበሮን ኢዮ ::

  ኣብቲ  ዝተዳለወ ጽሑፍ ዘቕረብዎ ሓሳብ :  ‘‘ ንሕና ክንዕረቕ እንተደኣ ኮይንና ኤርትራ ኣብ 8 ምምሕዳር ወይ ኣውራጃ ተመቒላ  ካብ ነፍስ ወከፍ ኣውራጃ ነናቶም ወኪል  ክመጽእን  ብድሕሪኡ ክንዕረቕ ድሉዋት ኢና::እዚ እንተዘይኮይኑ ግን ኣይንዕረቕን ኢና ’’  ዝብል'ዩ ነይሩ :: ነዚ ሓሳብ'ዚ ዘቕረብሉ ምኽንያት ድማ  እቶም ንዕርቂ ዝተበገሱ  5 ተመሃሮ  ምናልባት  ደቂ ሓደ ኣውራጃ ክኾኑ ይኽእሉ  ኢዮም ዝብል ጥርጣረ ስለዝነበሮም'ዩ:: ብኻልእ ኣዘራርባ እዚ ኩነታት ንኩሉ ዘገድስን ስለዝኾነ ካልኦት ሰባትው'ን  ክፍለጡን ክሳተፉን ናይ ሓባር ክኸውን ዝብል ሓሳብ'ዩ ነይሩ::  
   እንተኾነ እታ ሽማግለ ነዚ ሓሳብ' ዚ ኣይተቐበለቶን:: ምኽንያቱ  ንነፍስ ወከፍ ሰብ ካበየናይ  ኣውራጃ ምዃኑ  ምሕታት ንባዕሉ ኣጸጋሚ ስለዝነበረ:: ይኹን ደኣ 'ምበር ማሕበር ተመሃሮ ካይሮ ከም መፍትሒ ዝቕረበቶ ሓሳብ : መራሕቲ'ዚ ማሕበር ኣብ ክንዲ ብቐቢላ ወይ ኣውራጃ ዝምረጹ ዓቕሚ ዘለዎምን ከገልግሉ ዝኽእሉ ተባሂሎም ዝምረጹ ክኾኑ ኣለዎም ዝብል ኢዩ ::  ነዚ ድማ ተቐቢሎሞ  እንተኾነ እቲ ብኣታቶም ዝቐረበ  ናይ ኣውራጃታት ሓሳብ ምስጢር ክኸውንን ከይግለጽን ተሰማሚዖም:: 

ብድሕር'ዚ እታ  ሽማግለ ማሕበር ተመሃሮ  ንኽልቲኦም  ወገናት ዓዲማ ከምዝዘራረቡ ገበረት:: እንተኾነ ኣብቲ ኣኼባ ዝተራኣየ ነገር ዋላ'ኳ ኢድሪስ መሓመድ ዕርቂ ክገብርን በሓደ ንኽሰርሑ ድሌት እንተነበሮ ኢብራሂም ሱልጣን ግን ካብ መጀመርታ ነቲ ጉዳይ ይግደሰሉ ስለዘይነበረ  ንኽፋእ ኢድሪስ ዝምልከት ጽሑፍ ኣዳልዩ ብምምጻእ ኣብቲ ኣኼባ ተሳቲፉ:: እዚ ክፋእ'ዚ ድማ ኢድሪስ መሓመድ ኣደም ኣቦ መንበር ፓርላማ እንከሎ ምስ መንግስቲ ኢትዮጵያ ብኸመይ ይሰርሕ ከምዝነበረን ኣገልጋሊ ሃይለ ስላሴ ምንባሩን ማዕረ መዳልያ ስልማት ከምዝረኸበ ገለጸ :: :


ብድሕር'ዚ ኢድሪስ  “ ኣነ ክዕረቕ  እምበር ክበኣስ ኣይመጻእኩን ’’ ብምባል ካብቲ ኣኼባ ወጺኡ:: በዚ ምኽንያት  እቲ ጉዳይ ፋሕ ኢሉ :: ስለዚ  ኢድሪስ ምስ ኢብራሂም ሱልጣን ዘይምስምማዕ ከም ዝነበሮም ይግለጽ::


ብተወሳኺ ብ 1962  ፈደረሽን ኣብ መንጎ ኤርትራን ኢትዮጵያን ፈሪሱ ኢዩ:: ህዝቢ ኤርትራ ብዘይድልየቱ ምስ ኢትዮጵያ ተሓዊሱ'ዩ :: ፈደረሽን ከምዝፈረሰ ምስ ተኣወጀ ድማ ኢድሪስ መሓመድ ኣደም: ዑስማን ሳበ ኢድሪስ ገላውድዮስን  ድራጎን ሃይለመለኮትን ኣርባዕቲኦም ብስም ተጋድሎ ሓርነት ኤርትራ ጥርዓን  ህዝቢ ኤርትራ ኣብ ሕቡራት ሃገራት ኣቕረቡ::

ብተመሳሳሊ መገዲ  ኢብራሂም ሱልጣንን ወልደኣብ ወልደማርያምን ብስም ሰልፊ ምንቅስቓስ ሓርነት ኤርትራን ማሕበር ሸውዓተን ንህዝቢ ኤርትራ ዝምልከት ጹሑፍ ኣቕረቡ ::ኣብዚ እዋን'ዚ ማለት 1965 ኣባላት ሰልፊ ምንቅስቓስ ሓርነት ኤርትራ ዝበዝሑ ኣባላታ ንተ.ሓ.ኤ. ተሓዊሶም ብምንባሮም እቲ ሰልፊ ውሑዳት መሪሕነት ጥራሕ'ዩ ተሪፉዎ ነይሩ:: እቲ ብ ወልደኣብ ወልደማርያም ናብ ላዕለዋይ ባይቶ ተ.ሓ.ኤ. ዝቐረበ  ጽሑፍ ብሓጺሩ  “ ኣነ ከም ኣባል  ምንቅስቓስ ሓርነት ኤርትራ ምእንቲ ሓድነት ብዙሕ ተቓሊሰ :: ኣንተኾነ ግን ኣብ መንጎ ምንቅስቓስ ሓርነት ኤርትራን ተ.ሓ.ኤ ሓድነት ክህልው ኣይተኸኣለን:: ኣነ ዓጊበ'የ እሞ ንኩሎም ኤርትራውያንን ውድባትን ዝጥርንፍ እማመ ሓሳብ ማለት ተ.ሓ.ኤ ዝብል ስም ናብ  ሃገራዊ ሓርነት ኤርትራ ዝብል ክቕየር '’ ዝብል'ዩ ነይሩ:: 

     እዚ ሓሳብ 'ዚ ላዕለዋይ ባይቶ ተ.ሓ.ኤ ኣይተቐበሎን:: ጸኒሑ ድማ ወልደኣብ ወልደማርያም ብ 1969 ናብ ተ.ሓ.ኤ. ህዝባዊ ሓይልታት ከምተጸንበረ ይግለጽ:: ስለዚ   ከምቲ ዶክተር ሃብተ : ወልደኣብ ወልደማርያም   ሰልፊ ክርስትያን ክቐውም  ሓሳብ ከምዘቕረበ   ገይሩ ዝተዛረቦ   ሓቅነት ዘይብሉ ኣበሃህላ ኢዩ::ምኽንያቱ  ድማ ወልደኣብ ከምኡ ዓይነት ድልየት ነይሩዎ እንተዝኸውን   ናብ ምንቅስቓስ ሓርነት ድሓርውን ናብ ተ.ሐ.ኤ ኣይምኣተወን::  እዘን ውድባት ክጅምራ እንከለዋ  ዝበዝሑ ኣባላተን ናይ ምስልምና ሃይማኖት ተኸተልቲ  ኢዮም ነይሮም ::

ሕቶ: ቅድሚ 1960 ኣብ ግብጺ  ንኩነታት ኤርትራውያን ስደተኛታት ዝምልከት ጽሑፍ ከቕርቡ ተሓቲቶም ኣብ ዝነበርሉ ግዜ ኢብራሂም ሱልጣን ናይ ራቢጣ እስላምያ ስም ይጥቀምዶ ነይሩ ? እቲ መልሲ 'እወ' ኢዩ:: 

      ጽሑፋት ከቕርቡ   ወይ ኩነታት ህዝቢ ኤርትራ  ክገልጹ እንከለዉ ኢብራሂም ሱልጣን ብስም ራቢጣ ይፍርም ነይሩ:: ኢድሪስ መሓመድ ኣደም ከም  ኣቦ መንበር ፓርላማ ኤርትራ ነበር ገይሩ ይጽሕፍ ነይሩ:: እዚ  ንገዛእ ርእሱ ነሓድሕዶም ዘካትዖምን ዘይምትእምማን ይፈጥረሎም ኔይሩ:: ብዘይካ'ዚ ኣብ መንጎኦም ውድድር ናይ ሓላፍነት ነይርዎም :: 

ኣብ 1960 ኢድሪስ መሓመድ ኣደም ንተጋድሎ ሓርነት ኤርትራ ክምስርት እንከሎ ኢብራሂም ሱልጣን ድማ ኣባል  ምንቅስቓስ ሓርነት ኤርትራ  ኮይኑ: ካብኡ ንንየው ናይ ክልቲኦም ዘይምርድዳእ ተረፈ::

      ኣብኡ ድማ ብዙሓት ኤርትራ ንኤርትራውያን ዝብላ ዝነበራ ሰልፍታት:ከም  ራቢጣ እስላምያን  ኤርትራ  ንኤርትራውያን ወዘተ ኣብቲ ጊዜ'ቲ ደስኪለን ነይረን:: ስለዚ እቶም ዓበይቲ  ኤርትራውያን ኣቦታት ኣብ ከረን ምስ ኢድሪስን ኢብራሂምን ኣኼባ ኣካይዶም:  “ ንስኻትኩም  ኣብ ወጻኢ ከይድኩም ምእንቲ  ኤርትራ ተቓለሱ ’’ : ኢሎም ኣበጊሶሞም ንሳቶም ድማ ብሱዳን ገይሮም ካይሮ ኣትዮም::

ኣብ ከረን ምስ ኢድሪስን ኢብራሂምን ዝተራኸቡ ደቂ ከረን ኣብ 1958 እዞም ዝስዕቡ ኢዮም:-


1. ሱለይማን መሪር
ፍሉጥ ነጋዳይ ወዲ ከረን ዝነበረ: ርክብ ምስ ገድሊን ህዝብን ስለዝነበሮ ገንዘብ ንገድሊ ይእክብ ነበረ:: ብጥርጠራ ድማ ተኣሲሩ ነይሩ::

2. ኣደም መሓመድ ኢድሪስ ግዱፍ (ሐሙኣይ)

 ኣብ መንጎ ሱዳንን ኤርትራን  ብኮንትሮባንድ ይሽቅጥ ነበረ ::መንገዲታት ይፈልጥ ስለዝነበረ ቅድሚኦም ከሰላ ከይዱ ንብጾቶም ከም ዝመጹ ሓቢሩሎም : ስጋብ ዶብ ኣፋንዩዎም ከይተፈለጡ ኣብ ካርቱም በጽሑ::ንሱ መሳርያን ገንዘብ ካብ ኢትዮጵያ ብኣደም መለኪን ኣቢሉ ምስመጾ ንሰውራ ናብ ኢድሪስ ዐወተ የብጽሖ ነይሩ:: ክልተ ግዜ ተታሒዙ ተኣሲሩ እካ እንተነበረ ጭብጢ ስለተሰኣነሉ ይልቐቕ ነበረ::


3. መሓመድ ብላታ ያሲን - ከበሳዊ ኤርትራዊ


4. ሓጅ ሙሳ ዓሊ - ዘብሄረ ናራ
ወተሃደር ሱዳን ዝነበረን ኣብ ኤርትራ ፖሊስ እንከሎ ጎስጓስ ሰውራ የካይድ ነይሩ:: ነዞም ክልተ ሰባት ስጋብ ዶብ ኣፋኒዩዎም:: ኣብ 60ታት ናብ ገድሊ ድሕር ምእታው   ድማ ክሳብ መወዳእታ 70ታት መራሕ ሓይሊ ነይሩ:: ኣብዚ ቀረባ  እዋን ድማ ኣብ ከሰላ ብሕማም ተሰዊኡ::


5. ስራጅ ኸሊፋ - ወዲ ኣስመራ


6. ኣደም ኢድሪስ ኖር
ነዞም ክልተ ስዒብዎም ብሱዳን ኣቢሉ ካይሮ ኣትዩ :: ኣብኡ ድማ  ከም ስደተኛ ይቕመጥ ነይሩ:: ኣብ ሱዳን ድማ ጎስጓስ የካይድ ነበረ::

እዞም መብዛሕቶም ደቂ-ከረን  : ቅድም ኣባላት ራቢጣ እስላምያን  ኤርትራ ንኤርትራውያን ኢዮም ነይሮም:: ኣብ ግዜ ፈደረሽን : ኢትዮጵያ  ውዕል ጠሊማ ኣብ ጉዳይ ኤርትራ ብዙሕ ምትእትታው ትገብር ስለ ዝነበረት ህዝቢ ኤርትራ በብወገኑ ተቓውሞ ጀመረ:: ከምኣብነት ብ1958 ህዝቢ ሰላማዊ ሰልፊ ምስ ገበረ ማህረምቲ : ማእሰርትን መቕተልትን ወሪዱዎ::
እዞም 5 ሰባት ጽቡቕ ሌላን  ምትእምማንን  ስለዝነበሮም ንኢብራሂም ሱልጣንን ኢድሪስ ኣደምን ጸዊዖም  ኣብ ወጻኢ ከይዶም ጎስጓ ስ ከካይዱ ነገርዎም::ኣብ ኣስመራ ንዝነበሩ ብጾቶም ድማ መልእኽቲ የመሓላልፉ ነይሮም::


ኢብራሂም ሱልጣን ኣብ ከረን ይቕመጥ ኣብ ዝነበረሉ  ግዜ ኢድሪስ ኣደም ድማ ካብ ፓርላማ ምስ ለገሰ ኣብ ኣቖርደት ሰፊሩ ነይሩ::


ኢብራሂም ሱልጣን ሐሳባቶም ተቐቢሉ ሕራይ ክብል እንከሎ ኢድሪስ ሽግራት ስለዘለኒ 

( ዝኽፈል ዕዳ:  ሕጽረት መጓዓዚ  ) ክኸይድ  ምስበሎም ንሳቶም  “  ዕዳኻ ክንከፍለልካ : መጉዋዓዚ'ውን ክንክእለካ ’’ ኢሎም ድሕር ምስምማዕ ብናይ ኢብራሂም መኪና ተበገሱ:: ሃንደበት መኪና ኣብ መንገዲ ስለዝተበላሸወት  ዝተረፈ መንገዲ ክሳብ  ከሰላ ብእግሪን ብገመልን ጬረስዎ ::

መሓመድ ዑመር ቃዲ ንሕቡራት ሃገራት ጽሑፍ ኣቕሪቡ:: ብኔው ከዲዖም: እዚ ነገር እዚ ኣብ ውሽጢ ክፍዳሕ ኢሉ: ናይ ኢትዮጵያ ጉዳያት ወጻኢ ሚኒስተር  “ እዚ ኩነታት' ዚ ኣብ ክንዲ ኣብ ሕቡራት ሃገራት ናይ ጽሑፍ ጥርዓን ዝቐርብ  ኣብ ውሽጢ ክንፈትሖ ስለንኽእል :ሕጂ ንስኻ ንዓዲ ተመለስ በሎ  ’’:: መጀመርያ ህዝቢ ኤርትራ ብዓጀባ ተቐቢሉዎ ኣስመራ ኣትዩ: ድሕሪኡ ኣዲስ ኣበባ ናብ ሃይለ ስላሴ ብምኻድ እቲ ጉዳይ ክዛረቡሉ ሓተተ:: እንተኾነ ናብ ኣስመራ ንክምለስ ተነግሮ'ሞ ኣብ መዕርፎ ነፈርቲ ኣስመራ ምስ በጽሐ ናብ ማእሰርቲ ተወሲዱ::

 ሕቶ:  እዞም ሰባት ጠባያቶምን መልክዖምን ከመይ ነይሩ?

    ኢድሪስ ጠባዩ ይፈላለይ ነይሩ: ንሱ ናይ ዝኾነ ኩነታት ብቐሊል ኣይቕበሎን ኢዩ::  ብዙሕ ዘይዛረብ : ንሰብ ክትንክፍን  ሕነ  ክፈድይን ዘይፈትው ሰብ ኢዩ ነይሩ:: ኢብራሂም ሱልጣን ግን ምስ ዝኾነ ዝዛረብ: ኩፉትን ተዋዛያይን ሰብ ኢዩ::  እዚ ድማ ንክልቲኦም ዝፈልዮም ባህርያት ኢዩ::


መልክዖም ድማ ክልቲኦም ነዋሕቲ ክኾኑ እንከለዉ: ኢድሪስ ቅጥን ኢሉ ኢብራሂም ረጒድ ኢዩ:: ዓቕሞም ብዝመልከት ድማ  ኢብራሂም  ጥልያንን(ተማሂሩ ብምንባሩ )ትግርኛን ጽቡቕ ይዛረብ: : ዓረብ'ውን ብመጠኑ ይዛረብ::ኢብራሂም ካብ ኢድሪስ ንላዕሊ ንህዝቢ ኤርትራ (መታሕትን ከበሳን )ይፈልጦ: :  ብሓፈሻ ስፍሕ ዝበለ ፍልጠት ከምዝነበሮ ይግለጽ :: 


ኢድሪስ ድማ ናይ ቛንቋ ዓረብ ጽቡቕ ምልከት ከምዝነበሮን ብተወሳኺ ቶበዳወት ናይ ሕዳርብ ቛንቋ ይዛረብን  ቛንቋ እንግሊዝ'ውን ብመጠኑ ይረዳዳእን ነይሩ:: ኢድሪስ ቆልዓ ከሎ ትምህርቲ ኣብ ሱዳን  ጀሚሩ :: ደሓር ኣብ ኤርትራ ኣብ ቤት ፍርዲ  ጸሓፋይ ኮይኑ ይሰርሕ ነበረ::ኢድሪስ ብፖለቲካ ብስለት ከምዝነበሮ ይግለጽ ::   
 እዞም  ክልቲኦም  ቛንቋ ትግረ ናይ ምዝራብ ክእለት ዝነበሮም  ሰባት ብሓፈሻ በላሕቲ ከምዝነበሩ ይግለጽ::

 
እዞም ሰባት ብ1958 ንካይሮ ኣትዮም መንግስቲ ግብጺ ስለዝተቐበሎም ድማ ከም ስደተኛታት  ይነብሩ ነይሮም::  ብዙሕ ዕድል ስለዘይነበሮም ግን ንፖለቲካ ዝምልከት ስርሓት ከካይዱ ኣይከኣሉን ምኽንያቱ ብ 1959 ንጉስ ሃይለ ስላሴ ናብ ካይሮ ብምምጻእ : ካብ ኤርትራ መጺኦም ኣንጻር ኢትዮጵያ ንዝሰርሑ ንዝነበሩ ሰባት ማለት ወልደኣብ ወልደማርያም: ኢድሪስ መሓመድ ኣደም: ኢብራሂም ሱልጣን ካልኦትን  ንክምለሱ ብምሕታት ንግብጺ 3 ነጥቢ ኣቕሪቡ ::

እዘን ነጥብታት :-
1. ኣብቲ ጊዜቲ ማለት ካብ 1955 ክሳብ 1956 ፈነወ ሬድዮ  ብትግርኛ ነይሩ  : ወልደኣብን ዶክተር ሳፊ ኢማምን  ኣንጻር ኢትዮጵያ ጎስጓሳት የካይዱ ነይሮም:: እዚ ፈነወ ሬድዮ ድማ  ኣብ ኤርትራን ኢትዮጵያን ይስማዕ ነይሩ:: ከምዚ ዝኣመሰለ መልእክታት ወይ ጹሑፋት ኣንጻር ኢትዮጵያ ክቃላሕ ከምዘይብሉን ፈነወ ሬድዮ ደው ከብልዎ:


2. ማሕበር ተማሃሮ ኤርትራ ልክዕ ከምቲ ማሕበር ተማሃሮ ኢትዮጵያ  ኣብ ካይሮ ቦታ ነይርዎ::ንሳቶም ብፖለቲካ ይንቀሳቐሱን ጹሑፋት  የዳልዉን ሰልፍታት ተቓውሞ ኣንጻር ኤርትራ የካይዱ ኔሮም::  ሃይለ ስላሴ  “ ንስኻትኩም ግብጻውያን ትደፋፍእዎም ኣለኹም:  እዞም ተማህሮ ኢትዮጵያውያን ስለዝኾኑ: ምስቶም   ካልኦት ኢትዮጵያውያን ኣብ ሐደ ቦታ ክኾኑ ኣለዎም ’’ ብምባል ማሕበር ኤርትራ ንክእጸው   ሓሳብ ኣቕሪቡ  : ሓሳብ ኣቕሪቡ ::
        ኣብቲ ጊዜ' ቲ ኣብ መንጎ ኢትዮጵያን ግብጽን ዘይምስምማዕ ነይሩ::  ብሓደ ወገን ኣብቲ ብ1956 እስራኤል  ኣንጻር ግብጺ ውግእ ኣካይዳ  ስለዝነበረት   ኢትዮጵያ ንእስራኤል ብዙሕ ሓገዝ ኣቕሪባትላ ኢያ:: ካብቲ ሓገዝ ንኣብነት ሐምሊ: ስጋ ወዘተ ክጥቀስ ይክኣል:: ከምኡ'ውን ኣብቲ ጊዜ'ቲ ኢትዮጵያ  “  ካናል ስዊዝ ዓለምለኻዊ ክኸውንን  ግብጺ ከተመሓድሮ የብላን’ ’’ ንዝብል ሓሳብ ካብ ዝደገፋ ሃገራት ሓንቲ ኢያ:: 

     ቅናት ስዊዝ ( ውግእ ካብ ዘላዓዓለ ምኽንያት ሓደ )  ኣብ መሬት ግብጺ  ስለዝነበረ ጀማል ዓብደል ናስር   ናይ ግብጺ ምዃኑ  ብምሕባር ሃጊርዎ:: ከምኡውን ኩለን ኩባንያታት  ብግብጺ ክካየዳ ኣለወን ብምባል ስጉምቲ ወሲዱ::ግብጺ ንኢትዮጵያ  “ ንስኹም ንእስራኤል ትሕግዙ ኔርኩም: ኣብ ሕቡራት ሃገራት ቅናት ስዊዝ ኣለምለኻዊ ክኸውን ኣለዎ ኢልኩም ትድግፉ ኣለኹም ’’ ብምባል ንጥርዓን ኢትዮጵያ ነጸግዎ:: ምእንቲ ስምምዕ  ዋላ'ኳ ፈነወ ሬድዮ ጠጠው እንተኣበልዎ   ንኢብራሂም ሱልጣን: ወልደኣብ ወልደማርያምን ኢድሪስ መሓመድ ኣደምን ግን  ቅዋም መንግስቲ ግብጺ ስለዘይፍቅድ ንኢትዮጵያ ክመልስዎም ከምዘይክእሉ ነገርዎም:: ንሳቶም (ግብጻውያን)  ዕቑባ ኢሉ ንዝመጸ ሰብ ንካልእ ሃገር ከምዘይሰተልሞዎን ገለጽሎም:: እኳ ድኣ ብድልየቶም ናብ ዝደለይዎ ሃገር ንክኸዱ ከምዘይከልእዎም ዓብደል ናስር መልሲ ሃቦም::
   ንተመሃሮ ብዝምልከት ድማ ባዕሎም ተመሃሮ ዝውስንዎን ናታቶም ድልየት ምዃኑ  ነገርዎም:: “ ሬድዮ ዓጺኹም ኪዱ ’’ ክብሉዎም ከምዘይክእሉን ተመሃሮ ባዕሎም ማሕበር ክገብሩ እንተደለዩ መሰሎም  ምዃኑ ንሃይለ ስላሴ መልሲ ተዋሂብዎ :: 
    ወልደኣብ ኣብ ሬድዮ እናሰርሐ'ውን እንከሎ ምስ ሓንቲ ናይ ጥልያን ኩባንያ ይሰርሕ ነይሩ :: ኣብኡ ድማ ቀጺሉ::  ደሓር ድማ ምንቅስቓስ ናይ ኤርትራ ክሰርሕ ምስ ጀመረ ኣብኡ ክሰርሕ ጀሚሩ::

   ተመሃሮ ዓረቕቲ ኢሎም ካብዘቕረብወን 5 ነጥብታት  :-

(1) ኣብ ወጻኢ ኮይኖም ክሰርሑ: 
(2) ንሓገዝ ይኹን ንፖለቲካ ዝምልከት ጽሑፋት  ኩሎም ብሓባር ክፍርሙሉ: 
(3) ብዝቐልጠፈ ጊዜ ከም ውድብ ኮይኖም ኣቦ መንበሮም ክመርጹ ኣለዎም: 
(4)  ንሳቶም ከም ኣቦታትን ተመክሮ ዘለዎም ሰባት:  ኣብ ካይሮ ንዘለዉ ተማሃሮ ከመይ ጌሮም ከም ዝመርሑዎምን ከም ዝኣልዩዎምን: 
(5)  ማህደረ ትምህርቲ ዝሕግዛ  ካብ  ሃገራት ዓረብ  ሃሰስ ክብሉ:: ምኽንያቱ ዝበዝሑ        ተመሃሮ ናይ ትምህርቲ ዕድል ክረኽቡ :

  ዝብሉ ነይሮም::

“ ኣነ ካብቶም 5 ተመሃሮ ሓደ ነይረ : እቲ ተበግሶ'ውን ካባና ነይሩ ’’ :: ሓደ ሓምድ ሳልሕ ቱርኪ ዝተባህለ (ሕጂ ኣብ ጅሃድ ዘሎ): ያሲን ኣቡበከር ዝተባህለ ዳኛ ቃዲ ሸሪዓ (ሕጂ ኣብ ከረን ኣሎ): መሐመድ ስዒድ (ኣብ ከረን መምህር ዘሎ): ሮመዳን ማሕሙድ  ቅድሚ 5 ዓመት ዓሪፉ ::

                        * * * * *

ኣቶ ኢድሪስ ሑመዳይ ናብ ግብፂ ብ1958 ከይዱ: ኣብ ባቕዳድ ኡኒቨርሲቲ ብሕጊ ተመሪቁ: ሽዑ ናብ መዳ ተሰሊፉ ስጋብ 1989:: ኣብ ጊዜ ናጽነት ናብ ሃገሩ ተመሊሱ ብተወፋይነት ኣብ ላዕለዋይ በት ፍርዲ ኣገልጊሉ ስጋብ 1999:: ንሕክምና ኣብ ሽወደን ይነብር ኣሎ ምስ ስድራ ቤቱ::


ብናይ ታሪኽ ሰውራ ኤርትራ ፍልጠቱ የድንቖ:: ብዓረብ ታሪኽ ሰውራ ኣብ ምፅሓፍ ይርከብ::

ብካሴት ተቐድሔ:: እራሚ - ኢድሪስ ሑመዳይ : 


ኤዲት - ኣፈወርቂ ወልደ ሚካኤል - ስዊድን::
